
1.0 ASPEK VISUAL DAN MATERIAL BUDAYA 

Bangunan lama yang terdapat di Malaysia merupakan salah satu 

khazanah budaya (cultural heritage) negara yang perlu dikekalkan. 

Bangunan lama seperti bangunan rumah-rumah kedai perlulah diberi 

perhatian yang serius bagi mengekalkan keindahan seni binanya. Namun 

begitu terdapat pihak-pihak tertentu tidak memberi keutamaan kepada 

seni bina lama di dalam arus negara menuju ke arah status maju. 

Perkara ini menjadi lebih buruk lagi apabila tiada piawaian rekabentuk 

dan kawalan pembangunan yang sesuai untuk pemeliharaan warisan 

rekabentuk bandar (urban design) negara. Keadaan ini telah 

mencacatkan mutu visual dan menjadikan rekabentuk bandar ini menjadi 

bercelaru serta mengaburkan identiti bandar. 

Kajian ini mengutarakan kepentingan warisan seni bina dan rekabentuk 

bandar. Kaedah yang digunakan dalam kajian ini meliputi kajian rujukan 

dan kajian kes. la akan mengkaji pembangunan semasa dan kesannya 

ke atas bangunan rumah kedai lama dan persekitarannya. Kajian akan 

dibuat ke atas kesinambungan laluan pejalan kaki, laluan kenderaan, 

tempat letak kenderaan, rekabentuk bangunan, rekabentuk bumbung, 

perabut jalan, tanaman teduhan, perincian rekabentuk laluan pejalan kaki 

dan sebagainya. 

